
2011KO EKAINAREN 15EKO AGINDUA, KULTURA SAILBURUARENA, EUSKARA TITULUEN ETA ZIURTAGIRIEN ERREGISTRO BATERATUA (ETZEB) SORTU ETA ARAUTUKO DUEN LEGE AURREPROIEKTUA EGITEKO PROZEDURA HASTEKOA.

Euskal Autonomia Erkidegoko Autonomia Estatutuak bere 6. artikuluan xedatzen du euskara, Euskal Herriaren berezko hizkuntza denez, hizkuntza ofizialen maila izango duela gaztelaniarekin batera, guztiek bi hizkuntzok ezagutzeko eta erabiltzeko eskubidea dutela zehaztuz.

Halaber, Euskararen Erabilpena Arauzkotzezko azaroaren 24ko 10/1982 Oinarrizko Legeak euskara eta gaztelaniaren erabilera arautzen du Euskal Autonomia Erkidegoko lurraldean.

Arau oinarri horiekin, urteetan zehar euskararen ezagutza maila egiaztatzen duten titulu eta ziurtagiri ugari sortu dira, esparru zehatzetan erabiltzekoak, bide ezberdinak egonik euskararen ezagutza mailak egiaztatzeko.

Horregatik, izapidetuko den Lege Aurreproiektuaren helburua, Euskara Tituluen eta Ziurtagirien Erregistro Bateratua (ETZEB) sortu eta arautzean datza, euskararen ezagutza maila egiaztatzen duten titulu eta ziurtagiri ezberdinak bilduko dituen erregistroa sortu eta arautzea alegia.

Izan ere, euskararen jakite-maila egiaztatzen duten tituluak eta ziurtagiriak baliokidetu eta Hizkuntzen Europako Erreferentzi Marko Bateratuko mailekin parekatu zituen azaroaren 9ko 297/2010 Dekretuak bere azken xedapenetako lehenengoan aurreikusten du, sail edo erakunde bakoitzak bere euskara tituluen eta ziurtagirien erregistroa duenez gero, beharrezko pausuak emango direla erregistro horiek modu bateragarrian jaso ahal izateko eta herri erakundeek erraz kontsultatu ahal izateko, zehaztuz halaber euskara tituluen eta ziurtagirien erregistro bateratuaren kudeaketa hizkuntza politikaren eskumena duen sailaren ardura izango dela.

Kontuan izan behar da ere, azaroaren 9ko 297/2010 Dekretuaren bitartez indargabetutako otsailaren 24ko 48/2009 Dekretuak, euskararen ezagutza egiaztatzen duten titulu eta ziurtagirien arteko baliokidetzak finkatu eta Hizkuntzen Europako Erreferentzi Marko Bateratura egokitzeko dekretua aldatu zuenak, izaera berdineko aurreikuspena zuela, erregistro bateratu bat sortuko zela xedatuz.

Beraz, izapidetuko den Lege Aurreproiektuaren bitartez aipatutako aurreikuspena beteko da, aintzat harturik gaur egun euskara tituluen eta ziurtagirien erregistro batzuk daudela, Herri Arduralaritzaren Euskal Erakundeak (HAEE), Hezkuntza, Unibertsitate eta Ikerketa Sailak, Helduen Alfabetatze eta Berreuskalduntzerako Erakundeak (HABE) eta Osakidetzak kudeatzen dituztenak.

Arau berriaren mailari dagokionez, legea izango da, datu pertsonalen babesari buruzko araudiak ezarritakoari men eginez, datu pertsonalen lagapenak egingo baitira jatorrizko erregistroetatik Euskara Tituluen eta Ziurtagirien Erregistro Bateratura, eta honetatik herri administrazioetara.

Erregistro berriaren bitartez, datu batzuk hartuko dira jatorrizko erregistro batzuetatik, herri administrazioen eta herritarren eskura jartzeko, euskarazko ezagutza mailen egiaztapenei buruzko informazio ofizial eta eguneratua izan dezaten. Aitzitik, jatorrizko erregistroek iraungo dute eta euren zereginak beteko dituzte, eta dagokion erakundeak kudeatuko ditu orain arte bezala.
Lege Aurreproiektua bideratzean, Xedapen Orokorrak Egiteko Prozedura arautzen duen abenduaren 22ko 8/2003 Legeari jarraituko zaio. Zentzu honetan, lege horrek bere 4. artikuluan xedatzen du prozedura gaiaren gainean eskumena duen saileko sailburuaren aginduz hasiko dela. Era berean, lege horrek bere 5. artikuluan arautzen du prozedura hasteko aginduaren edukia.
Arauak izango duen eragin ekonomikoari dagokionez, aipatzekoa da Euskara Tituluen eta Ziurtagirien Erregistro Bateratua (ETZEB) euskarri informatikoan sortuko dela, eta horrek bere kostua izango duela. Beharrezko memoria ekonomikoa egin eta espedienteari gehituko zaio, gastuak zenbatuz eta Euskal Autonomia Erkidegoko Aurrekontu Orokorretan izango duten eragina neurtuz, aipatutako 8/2003 Legeak bere 10.3 artikuluan xedatzen duen bezala.
Bestalde, Lege Aurreproiektua bideratzean ez da beharrezkoa izango izapiderik egitea Europar Batasunaren aurrean.

Lege Aurreproiektuaren testua euskaraz eta gaztelaniaz prestatuko da, Kultura Saileko Herri Administrazioetan Hizkuntza Normalizatzeko Zuzendaritzan.
Ondorioz, hauxe
EBAZTEN DUT

1. artikulua.- Euskara Tituluen eta Ziurtagirien Erregistro Bateratua (ETZEB) sortu eta arautuko duen Lege Aurreproiektua egiteko prozedura hastea.
2. artikulu.- Agindu hau “legesarea” izeneko lankidetza-esparruan jarriko da, Eusko Jaurlaritzak 2010eko abenduaren 28an egindako bilkuran onartutako araugintza-xedapen orokorrak izapidetzeko jarraibideekin bat.
3. artikulua.- Arau berria taxutzeko prozedura Xedapen Orokorrak Egiteko Prozedura arautzen duen abenduaren 22ko 8/2003 Legearekin bat egingo da, eta beharrezko txostenak jaso beharko dira, tartean hauexek:

-Emakunderen txostena, Emakumeen eta Gizonen arteko Berdintasunerako otsailaren 18ko 4/2005 Legearen 21. artikuluan aurreikusitakoa.

-Kultura Saileko lege aholkularitzak emandako txostena, 8/2003 Legearen 7.3 artikuluaren arabera.
-Berrikuntzaren eta Administrazio Elektronikoaren Zuzendaritzaren txostena, Justizia eta Herri Administrazio Sailaren egitura organikoa eta funtzionala ezartzen dituen abuztuaren 28ko 472/2009 Dekretuaren 17. artikuluan xedatutakoarekin bat.
-Hizkuntza araudiaren gaineko txostena, xedapen orokorrak egiteko prozeduraren barruan Kultura Sailak txostenak bideratzeko bete behar duen araudia ezartzen duen abuztuaren 31ko 128/2007 Dekretuan arautua.

-Kontrol Ekonomikoko Bulegoaren txostena, Euskal Autonomia Erkidegoko Ekonomia Kontrolari eta Kontabilitateari buruzko ekainaren 30eko 14/1994 Legean xedatutakoaren babesean.
-Euskadiko Aholku Batzorde Juridikoaren txostena, arautzen duen azaroaren 24ko 9/2004 Legearen 3.1.a) artikuluaren babesean.

4. artikulua.- Lege Aurreproiektua bideratzean, xedapen orokorrak bide elektronikoz izapidetzeko aplikazio informatikoa erabiliko da, Eusko Jaurlaritzak 2010eko abenduaren 28an egindako bilkuran onartutako araugintza-xedapen orokorrak izapidetzeko jarraibideekin bat.

